
Expediente: 365/22

INFORME DE LEGALIDADE SOBRE O “PROXECTO DE ORDE POLA QUE SE CREA A REDE DE 
CENTROS  DE  SIMULACIÓN  CLÍNICA  AVANZADA  DO  SISTEMA  PÚBLICO  DE  SAÚDE  DE 
GALICIA E O SEU CONSELLO TÉCNICO ASESOR

Esta  Secretaría  Xeral  Técnica  de  conformidade  co  artigo  43.2  da  Lei  16/2010,  do  17  de 
decembro,  de organización e funcionamento da Administración xeral  e do sector  público 
autonómico de Galicia, en relación co “Proxecto de Orde pola que se crea a Rede de centros 
de simulación clínica avanzada do Sistema Público de Saúde de Galicia  e o seu Consello 
Técnico Asesor”, emite o seguinte:

INFORME

1. Marco normativo e competencial

O  artigo  33.1  do  Estatuto  de  Autonomía  de  Galicia  atribúe  á  Comunidade  Autónoma  a 
competencia  para  o  desenvolvemento  lexislativo  e  a  execución  básica  da  lexislación  do 
Estado en materia de sanidade interior.

Con relación á materia regulada  na presente orde,  a cal ten por obxecto   crear a Rede de 
centros  de  simulación  clínica  avanzada  do  Sistema Público  de  Saúde  de  Galicia  e  mailo 
Consello  Técnico  Asesor  da  citada rede,  debe  terse  en  conta  tamén o  seguinte  marco 
normativo:

• Decreto 136/2019, do 10 de outubro, polo que se establece a estrutura orgánica da 
Consellería de Sanidade.

• Decreto 112/2015, do 31 de xullo, polo que se crea a Axencia Galega para a Xestión 
do Coñecemento en Saúde e se aproban os seus estatutos

• Lei  16/2010,  do  17  de  decembro,  de  organización  e  funcionamento  da 
Administración xeral e do sector público autonómico de Galicia.

• Lei  39/2015,  do  1  de  outubro,  do  procedemento  administrativo  común  das 
administracións públicas.

• Lei 40/2015, do 1 de outubro, de réxime xurídico do sector público.

2. Acerto e oportunidade

Un  dos  obxectivos  fundamentais  da  Consellería  de  Sanidade  é  impulsar  a  xestión  do 
coñecemento e  a  formación dos/as profesionais  do Sistema Público  de Saúde de Galicia, 
sendo necesario traballar dende unha perspectiva de aprendizaxe adaptativo, para,  deste 

xeito,  posibilitar  a  modificación  dos  contidos  e  metodoloxías  formativas  co  obxecto  de 
adaptalas ás necesidades do sistema de saúde.

As técnicas de simulación permiten reproducir situacións reais de pacientes en contornos 
dirixidos  e  controlados,  establecendo  contextos  que  tratan  de  reproducir  circunstancias 
reais, así como de crear situacións e conxunturas similares ás que se presentan durante as 
distintas  fases  da  práctica  clínica  e  cirúrxica.  En  consecuencia,  a  formación  baseada  en 
técnicas de simulación é unha ferramenta docente cada vez máis importante, que permite 
incrementar o nivel de competencia -especialmente no ámbito clínico- dos/as profesionais 
sanitarios/as. 

Dada a importancia, para os sistemas sanitarios, de crear un contexto de seguridade para o 
paciente, nos últimos anos vense producindo, por unha banda, unha aceleración no uso da 
simulación  no  ámbito  formativo.  Por  outro  lado,  os  avances  tecnolóxicos  permiten  o 
desenvolvemento de técnicas de simulación cada vez máis sofisticadas. Así, a formación e o 
adestramento baseados en técnicas de simulación son ferramentas que permiten diminuír a 
curva de aprendizaxe,  ao permitir  a repetición das técnicas aplicables as veces que sexa 
preciso,  facilitando,  desta  maneira,  o  aprendizaxe  a  través  do  erro,  como  sistema 
fundamental para poder reflexionar sobre a/s súa/s causa/s e poder corrixir os desacertos 
existentes,  simulando  distintas  circunstancias,  en  diferentes  contornos,  co  grao  de 
complexidade  necesario  en  cada  caso.  Así  mesmo,  permite  o  desenvolvemento  doutras 
capacidades, tales como a comunicación grupal, o plantexamento de asuntos a debatir,  a 
xustificación das actuacións necesarias e o traballo baseado na evidencia. 

Á  vista  da  crecente  especialización  dos  equipamentos  e  procesos  de  simulación,  o 
desenvolvemento da simulación clínica precisa dun incremento de distintas modalidades de 
traballo corporativo e en rede, que permita a posta a disposición dos recursos dispoñibles e 
favoreza a devandita especialización. 

Por esta razón, coa finalidade de que os/as profesionais sanitarios/as dispoñan de diversas 
ferramentas  e  recursos  en  pro  dunha  mellora  da  calidade  asistencial,  docente  e  de 
investigación, considérase necesaria a creación dunha Rede de centros de simulación clínica 
avanzada do Sistema Público de Saúde de Galicia, que estará constituída polo conxunto de 
recursos de simulación que teñen á súa disposición, tanto a Consellería de Sanidade, como o 
Servizo Galego de Saúde. Xa que logo, o obxecto esencial desta rede será a posta en común 
de medios e  programas para a formación en técnicas de simulación dos profesionais  do 
Sistema Público de Saúde de Galicia. 

No entanto, a implementación desta Rede de centros precisa da creación  dun consello  de 
carácter técnico, do que formen parte as persoas responsables das distintas áreas e centros 
desta Administración sanitaria, que se encargará do asesoramento para a posta en marcha e 
funcionamento  da  rede  e  das  súas  concretas  actividades,  así  como da  organización  dos 

recursos dispoñibles e da difusión dos medios de acceso a estes últimos. 

3. Tramitación

De conformidade co artigo 7.1 do Decreto 136/2019, do 10 de outubro, polo que se establece a 
estrutura orgánica da Consellería de Sanidade, corresponde á Subdirección Xeral de Réxime 
Xurídico e Administrativo da Secretaría Xeral Técnica, a revisión técnica e tramitación dos 
anteproxectos e proxectos de disposicións administrativas de carácter xeral.

Polo que respecta á tramitación na elaboración do proxecto normativo, esta acomodouse ao 
procedemento legal e as prescricións contidas na seguinte normativa:

• A  Lei  39/2015,  do  1  de  outubro,  de  procedemento  administrativo  común  das 
Administracións públicas.

• A Lei 16/2010, do 17 de decembro, de organización e funcionamento da Administración 
xeral e o sector público autonómico de Galicia (artigos 40 e ss.).

• A Lei 15/2010, do 28 de decembro, de medidas fiscais e administrativas (artigo 12).
• A Lei 19/2013, do 9 de decembro, de transparencia, acceso á información pública e bo 

goberno.
• A Lei 1/2016, do 18 de xaneiro, de transparencia e bo goberno.
• O Texto refundido das disposicións legais da Comunidade Autónoma de Galicia en 

materia de igualdade,  aprobado polo Decreto lexislativo 2/2015,  do 12 de febreiro 
(artigo 8).

Así, consta no expediente o acordo de inicio adoptado polo conselleiro de Sanidade en data 
23.06.2022.

A Axencia Galega para a Xestión do Coñecemento en Saúde, en tanto que centro directivo 
impulsor desta iniciativa, remitiu á Subdirección Xeral de Réxime Xurídico e Administrativo o 
borrador da disposición acompañado dos documentos que de seguido se relacionan (artigo 
41.3 apartados a), b) d) da Lei 16/2010, do 17 de decembro):

• Memoria xustificativa sobre a súa legalidade, o seu acerto e a súa oportunidade do 
30.05.2022.

• Memoria económico-financeira da mesma data.
• Táboa de vixencias do 28.06.2022.

Unha vez recibida a documentación e logo do seu estudo, o Servizo Técnico Xurídico I  da 
Subdirección Xeral de Réxime Xurídico e Administrativo, elaborou o preceptivo informe o día 
29.06.2022 e obtivo a aprobación inicial do anteproxecto como proxecto pola persoa titular 
da Consellería  de Sanidade o 07.07.2022 (artigos 41.3  c)  e  41.4  da Lei  16/2010,  do 17  de 
decembro).

Unha vez aprobada inicialmente a disposición como proxecto o día 14.07.2022 o secretario 
xeral  técnico  da  Consellería  de  Sanidade  acordou  a  súa  publicación  no  Portal  de 
transparencia e goberno aberto da Xunta de Galicia a efectos do disposto no artigo 41.4 da 
Lei 16/2010, do 17 de decembro e 9.c) da Lei 1/2016, do 18 de xaneiro.

Na tramitación do proxecto e ao abeiro do esixido polo artigo 42 da Lei 16/2010, do 17 de 
decembro,  así  como  na  pertinente  normativa  sectorial  de  aplicación,  solicitáronse  e 
emitíronse os seguintes informes:

• Informe da Secretaría Xeral da Igualdade, do 21.07.2022
• Informe da Dirección Xeral de Planificación e Orzamentos, do 14.09.2022
• Informe da Dirección Xeral de Avaliación e Reforma Administrativa, do 27.07.2022
• Informe da Dirección Xeral da Función Pública, do 13.10.2022
• Informe da Asesoría Xurídica da Consellería de Sanidade, do 28.10.2022

A observación formulada no informe da Asesoría Xurídica respecto do artigo 6 do proxecto, 
relativo á determinación do número máximo de membros que formarán parte do Consello 
Técnico Asesor,  incorporouse ao texto definitivo,  de xeito que se concreta aquel número, 
suprimindo a fórmula anteriormente prevista.  Non entanto, no que respecta á observación 
relativa ao órgano de adscrición do Consello Técnico Asesor, o xerente da  Axencia Galega 
para  a  Xestión  do  Coñecemento  en  Saúde  emitiu  en  data  14.11.2022  un informe no  que 
xustifica o mantemento da adscrición do consello á dita axencia dende o punto de vista 
competencial.

Así mesmo, o texto foi revisado coa finalidade de adaptalo á Resolución do 5 de novembro de 
2014, da Dirección Xeral  da Asesoría Xurídica Xeral,  pola que se ordena a publicación do 
Acordo do Consello da Xunta do 30 de outubro de 2014, polo que se aproban as Directrices 
de técnica normativa. 

4. Integridade do texto

O texto do proxecto de orde conta coa seguinte estrutura e contido:

Parte expositiva

Artigo 1. Obxecto

Artigo 2. Obxectivo da Rede de centros de simulación clínica avanzada do Sistema Público de 
Saúde de Galicia

Artigo 3. Finalidade

Artigo 4. Coordinadores/as de simulación clínica avanzada das Áreas Sanitarias do Servizo 
Galego de Saúde

Artigo 5. Funcións do Consello Técnico Asesor

Artigo 6. Adscrición e composición do Consello Técnico Asesor

Artigo 7. Principio de presenza equilibrada

Artigo 8. Funcións do presidente/a do Consello Técnico Asesor

Artigo 9. Funcionamento

Artigo 10. Subcomisións

Artigo 11. Réxime supletorio

Disposición adicional única. Crédito orzamentario

Disposición derradeira primeira. Execución

Disposición derradeira segunda. Entrada en vigor

5. Legalidade

Nas memorias e informes incorporados ao expediente queda perfectamente xustificada a 
adecuación da presente iniciativa aos principios recollidos no artigo 37 a) da Lei 14/2013, do 
26 de  decembro,  de  racionalización  do sector  público  autonómico  e  o  artigo 129  da  Lei 
39/2015,  do  1  de  outubro,  do  procedemento  administrativo  común  das  administracións 
públicas.

A tramitación da iniciativa axustouse rigorosamente á normativa de aplicación e en concreto 
aos artigos 40 e seguintes da Lei 16/2010, do 17 de decembro.

De  acordo  co  previsto  no  artigo  43.3  da  Lei  16/2010,  do  17  de  decembro,  o  proxecto 
someterase  á  aprobación  definitiva  da  persoa  titular  da  consellería  de  Sanidade,  a  cal 
comportará a aprobación da propia orde e o remate do procedemento (artigo 43.4 da citada 
lei).

De acordo co indicado considérase que este proxecto de orde reúne as condicións esenciais 
para a súa aplicación e efectividade polo que se emite a seguinte PROPOSTA:

Informar favorablemente este proxecto de orde conforme a súa legalidade.

A subdirectora xeral de Réxime Xurídico e Administrativo

Mª Jesús Rúa Moure

A  persoa  titular  da  Secretaría  Xeral  Técnica  da  Consellería  de  Sanidade,  logo  de  ver  a 
proposta da subdirectora xeral de Réxime Xurídico e Administrativo da Consellería, considera 
que o proxecto de ordeo sometido a informe se axusta á legalidade vixente,  polo que o 
informa favorablemente (artigo 43.2 da Lei 16/2010, do 17 de decembro).

O secretario xeral técnico

Alberto Fuentes Losada

